PARAKLIT (S.A.V.S.)
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Kao uvertiru u Rebiu-l-evvel (mjesec mevluda), koji nam dolazi za koji dan, želim s vama da podijelim priču o prelasku na Islam Anselm Turmeda (1355-1433.), jednog od najvećih kršćanskih svećenika Muslimanske Španije. 
On kazuje slijedeće: ''Ja sam iz Majorke. Jedinac u oca, koji me je sa napunjenih šest godina predao jednom svećeniku da pred njim učim Bibliju a zatim šest godina jezik Jevanđelja i logiku. Nakon toga sam otišao u Lleidu, naučni centar za kršćane u pokrajini Katalonija, u kome je studiralo oko hiljadu i po kršćanskih studenata.
Tu sam šest godina učio prirodne nauke i astronomiju. Nakon toga sam četiri godine učio Jevanđelje i jezik Jevanđelja, a zatim otputovao u Pamplonu gdje sam živio u crkvi kod nadaleko poznatog svećenika Naklav Martila. Pred njim sam učio o temeljima i propisima kršćanstva. 
Jednog dana on se razbolio i nije došao na nastavu. Čekajući ga, studenti su počeli da raspravljaju o raznim vjerskim pitanjima i temama. Između ostalog, povela se rasprava i o citatu iz Jevanđelja u kojem je Isus rekao: ''Ja ću uistinu otići, a doći će vam Paraklit, dah istine, neće govoriti od sebe nego će govoriti onako kako mu se objavi.'' (Evanđelje po Ivanu, 14:15)

Studenti su razmijenili svoja mišljenja o osobi na koju se odnosi ta radosna vijest, ali nisu mogli da nađu jedinstven odgovor. Nakon toga sam otišao kod svećenika u rezidenciju pa me on upita: 'O čemu ste razgovarali u mom odsustvu?' Rekao sam mu da su studenti razgovarali o imenu ''Paraklit'' i da su se razišli oko toga na koga se ono odnosi. Spomenuo sam mu mišljenja studenata, a on reče: 'Taj i taj student je pogriješio, taj i taj je bio blizu ispravnog odgovora, ali istina je suprotna svemu tome, jer je tumačenje ovog časnog imena poznato samo učenjacima koji su u nauku dobro upućeni, a vi o tome imate malo znanja.'
Požurio sam da mu poljubim stopala govoreći: 'Gospodaru moj, ti znaš da sam došao iz dalekog kraja i evo već deset godina te služim. Za svo to vrijeme od tebe sam mnogo naučio, pa se nadam da ćeš me tvojom dobrotom poučiti i tom imenu.'
On reče: 'Znaj, sinko moj, da je ''Paraklit'' ime poslanika Islama Muhammeda, njemu je objavljena četvrta Knjiga koju je spomenuo poslanik Danijel, rekavši da je njegova vjera istinska vjera te da je njegov ummet opisan u Jevanđelju.'
Ja ga upitah: 'A šta kažeš o vjeri kršćana?', a on odgovori: 'Sinko moj, kada bi kršćani slijedili pravu Isusovu vjeru, onda bi slijedili Allahovu vjeru, jer Isus i svi poslanici pozivali su u Allahovu vjeru. Kršćani su izmijenili vjeru i postali nevjernici.'
Ja dalje upitah: 'Gospodine, a kako se može spasiti od zablude?' On reče: 'Sinko moj, prihvatanjem Islama.'
Zatim ga upitah: 'Gospodine, razuman čovjek bira ono što je najbolje za njega, pa ako znaš vrijednost Islama šta te sprječava da ga prihvatiš?' On reče: 'Sinko moj, ovo što sam ti rekao saznao sam tek kada sam ostario i oslabio, a da sam to saznao kada sam bio u tvojim godinama, sve bih ostavio i prihvatio Islam – jedinu istinsku vjeru. Pohlepa za ovim svijetom je izvor svake zablude. Vidiš li koliko sam ja ugledan i cijenjen kod kršćana i kako mi imetak dolazi u izobilju? Kada bih ispoljio imalo naklonosti prema Islamu narod bi me ubio. Pretpostavimo da pobjegnem od kršćana i njihove osvete i da odem u muslimansku zemlju te im kažem da sam došao kao musliman. Oni bi rekli: 'Sebi si učinio korist primanjem Islama.' Tako bih među njima bio oronuli i siromašni starac koji ima devedeset godina i koji ne govori njihovim jezikom, pa se bojim da bi mi uskratili moje pravo i da bih umro ostavljen i gladan.'
Na kraju ga upitah: 'Gospodine, savjetuješ li mi da odem među muslimane i prihvatim njihovu vjeru?', a on reče: 'Ako si pametan i želiš da se spasiš, požuri! Postići ćeš uspjeh i na ovom i na budućem svijetu. Ali, sinko moj, ovo što sam ti rekao niko nije čuo. Ako nešto od toga otkriješ odmah će te ubiti i ja ti neću moći pomoći. Znaj da ti ne vrijedi ako kažeš da sam ti ja to rekao, jer ja ću to poreći i meni će vjerovati, a tebi neće.'
Obećao sam mu da ću tajnu čuvati, a zatim se spremio za putovanje. Na rastanku mi je poželio puno sreće.''
Anselm Turmeda je zatim otputovao u Tunis gdje je prihvatio Islam i promijenio ime u Abdullah. Oženio se i stekao veliku porodicu. Jedan sin mu se zvao Muhammed. Sultan ga je imenovao za člana carskog vijeća i naredio mu da nauči arapski jezik kako bi mogao prevoditi pisma koja je sultan dobijao od evropskih vladara, pa je tako dobio nadimak Et-Terdžuman (prevodilac). Tako je postigao uspjeh na ovome svijetu. A i na onome ga čeka, akobogda.
Molim Dragog Allaha da nas učini istinskim sljedbenicima Muhammeda, s.a.v.s. 

Amin, ja Rabbel alemin.
